Voortgesette geloofsvorming van volwasse lidmate ná belydenisklas tot 80 
– ’n Uitdaging –
Wonderlike werk word in die kerk met ons jongmense gedoen. Dit gee ŉ ideale grondslag waarop verder meer genuanseerd gebou kan word aan geloofsaspekte van die volwasse lidmate ná hulle belydenis afgelê het. Dit wil nie sê dat daar nie in die verlede reeds verder aan volwasse lidmate gebou is nie. Inteendeel! Tóg behoort daaraan oorweging geskenk te word om verder te besin oor die voortgesette geloofsvorming van volwassenes. 
Ons moet mekaar help en saam dink oor die waardes en die geestelike riglyne wat daar beskikbaar is vir die verskillende lewensfases van lidmate ná belydenis tot 80 jaar oud gedurende hulle geestelike reis. Die ontdekkings wat ons maak moet so verpak word dat lidmate in hulle verskillende lewensfases maklik toegang daartoe kan verkry. Dit moet toepaslike riglyne wees wat inpas in hulle bepaalde lewensfase. Dit kan padwysers wees vir die lewe wat Bybelse waarhede deurlopend ŉ bondgenoot maak van lidmate se werklikheid. Dié riglyne kan lidmate help rig, lei en inspireer vir ŉ hoër kwaliteit van lewe saam met hulle Heer. 
Dit het niks te maak met maklike antwoorde, resepte vir die lewe of “quick fixes” vir die verskillende lewensfases van menswees nie. Dit gaan eintlik ten diepste oor ŉ deeglik deurdagte kurrikulum wat by die praktyk van menswees inpas. As ons dit kan regkry, is ons besig om mekaar met die wysheid van die Gees te bekragtig en te besiel.
Beteken lidmaatbemagtiging dat ons lidmate bloot bewus moet maak van hulle Godgegewe gawes en roeping? Of behels dit méér? Die moontlikhede behoort verder ontgin te word om die wysheidsliteratuur van die Bybel vir ons lidmate toeganklik te maak. Die uitwerking daarvan behoort hulle te begelei tot volle geestelike volwassenheid en rypheid. Dit sal ook help dat hulle vollediger in alle fasette van die geloofslewe ontplooi kan word. Dit is waarvoor die projekspan van ADGO met opdrag lidmaatbemagtiging hulle beywer. 
Belangrike fasette van die geloof vra voortdurende herinterpretasie, herintegrasie, herassessering, herassimilering en heraanpassing namate die gelowige deur die verskillende lewensfases beweeg.

Belangrike boublokke van die geloof

Daar is belangrike boublokke van die geloof wat telkens in elke lewensfase opnuut bedink behoort te word:
1) Wie is God Drie-enig in my lewe en waar sien ek Hom in my lewe op die oomblik aan die werk?
2) Waaroor gaan menswees in die lewensfase waarin ek my nou bevind?

3) Watter rol speel ingesteldhede soos blamering, aanspreeklikheid en sondebesef in my lewe op die oomblik?

4) Van watter aspekte in my lewe moet ek vrygemaak word? Is dit nodig vir my om van iets verlos te word? Wat gee en bring hoop op dié oomblik in my lewe? Wat gee nou betekenis en sin aan my lewe?
5) Hoe beleef ek kerkwees en die viering van die geloof in ons tyd? Wat is my tipe spiritualiteit? Verander dit binne elke lewensfase?
6) Hoe kan ek die Bybel prakties in my lewe inspan? Watter rol speel my geloof en belydenis om die Bybel in elke lewensfase beter te verstaan?

Tien duidelike merkers uitgeplaas
Hier is merkers om mekaar as volwassenes te help in die geestelike vorming en begeleiding van mekaar. 
· Ons moet verstaan dat volwassenes aanvanklik versigtig en huiwerig is om deel te wees van ŉ proses van verdere geestelike vorming. Daar behoort begrip te wees vir vrese en weerstand wat mense op ŉ meer gevorderde ouderdom teen geloofsvorming en leer ervaar. 

· Volwasse onderrig veronderstel ŉ leerbare gees en vind die beste plaas in ŉ ontspanne en vrye atmosfeer waarbinne die lewensmoontlikhede van die persoon verder en optimaal ontplooi kan word. 

· Volwasse vorming fokus nie in die eerste plek op die verwerwing van meer kennis nie. Dit dui op ŉ proses van beter begrip, selfverstaan, persoonsgroei en vaardigheid ontwikkeling van vaardighede wat prakties in hierdie stadium in mense se lewe en werk toepaslik is. 

· Niemand neem die “deskundige” posisie in nie. Die fasiliteerders tree meer op as vertolkers, medereisigers en geesgenote wat verkennende vrae kan vra en oor goeie luister- en vertolkingsvaardighede beskik. Hulle verstaan die prosesse en is gidse wat saam die reis meemaak. 

· Volwassenes beskik reeds oor lewens- en praktykervaring. Hierdie ervaringsbasis behoort vars en nuut geïnkorporeer te word met nuwe insigte en ontdekkings wat hulle in die proses opdoen. 

· Volwassenes word die beste verder gevorm in kleiner groepe en werksessies waarin hulle ŉ bydrae kan maak en kan deelneem. 

· Volwassenes leer nie almal op dieselfde manier nie. Dit hang baie af van die spesifieke lewensfase watter saak of inligting op daardie oomblik vir hulle belangrik is of nie. 

· Meer helderheid, insig en begrip in sake en onderwerpe (kwalitatief) is belangriker as die hoeveelheid kennis (kwantitatief) en feite wat bygeleer word. 

· Volwasse onderriggewers verkies om nie met probleme te werk nie. Sodanige fasiliteerders werk met uitdagings, moontlike uitkomste, alternatiewe, vars benaderings en verrassende ontdekkings in ŉ proses. 

· Wat is die uitwerking van verdere volwasse geloofsvorming? Dit laat die volwassene meer geïnspireerd, bekragtig en met hernieude in hulle lewe. Sodoende beleef volwassenes die ervaring van leer as sinvol en verrykend. 

Die voortgesette geloofsvorming van volwassenes ná belydenisaflegging behoort planmatig en doelgerig aangepak te word deur die kerk. Die lidmate moet daadwerklik ervaar dat die kerk hulle op hulle geloofsreis begelei. Hoe gaan ons momentum en beslag daaraan gee? 2011 is deur ADGO se projekspan met opdrag lidmaatbemagtiging opsygesit om verder te soek na haalbare opsies waardeur volwasse lidmate verder ondersteun kan word in hulle geloofsvorming ná belydenisaflegging.
(Dr Francois Swart is lid van die projekspan lidmaatbemagting en is leraar by Belville Uitsig gemeente.) Besoek gerus die Rimpelswebwerf by www.Rimpels.co.za 
